
      Annotatsiya: Ushbu maqola maktabgacha  yoshdagi bolalarni kitob 

oʻqishga qiziqtirish vazifasini muhokama qilishga qaratilgan  boʻlib, bu vazifani hal 

qilishda ularning psixologiyasiga ham alohida e'tibor qaratish muhim ekanligi qator 

tajriba va ma'lumotlar asosida isbotlab berilgan.  

      Kalit soʻzlar: maktabgacha yoshdagi, psixologiya, metod, suhbat, 

kitobxonlik, ta’lim-tarbiya, yosh avlod. 

     Ta’lim-tarbiya ishlarini takomillashtirish, uni jahon andozalari darajasiga 

koʻtarish, fan sohasidagi yangiliklarni amaliy hayotga tatbiq etish muhim 

masalalardan boʻlib qolmoqda.  Ayniqsa, yosh avlodlarga ta’lim-tarbiya berish, 

ularda fan asoslariga nisbatan bilim, kònikma va malakalarni shakllantirish davlat 

siyosatining ustuvor vazifalaridan hisoblanadi. 

     Maktabgacha yoshdagi bolarning kitobga boʻlgan qiziqishini uygʻotish oʻz 

navbatida psixologiya, bolalar xarakteristikasini bilmay turib amalga oshmaydi. 

Chunki har bir bola oʻz shaxsiyat va dunyosiga ega. Shaxs kamoloti va uning 

taraqqiy etishida psixologiyaning oʻrni beqiyosdir.  Shuning uchun ham bolalarni 

kitob oʻqishga qiziqtirishda psixologiya asosiy omil sanaladi. Hozirgi zamon 

tarbiyachisi ijtimoiy-kasbiy vazifalarini bajarish uchun yuksak ma’naviy xislatga 

ega boʻlishi, umumiy va kasb madaniyati ziyoliligi, axloqiy pokligi,  faolligi, shaxsiy 

hissiyotlarga berilmasligi, ijodiy tasavvur egasi, psixik jihatdan sogʻlom, davlatimiz 

fuqarosi sifatida mas’uliyatli boʻlishi lozim. Tarbiyachilik kasbiga  xos psixik 

holatlar va xarakter maktabgacha yoshdagi bolalar psixikasining oʻziga xos 

xususiyatlarini tarbiyalashning psixik asoslari va qonuniyatlari haqida bilim, 

koʻnikma va malakalar berishdan va ularni kasbiy faoliyatga tatbiq etishdan iborat.  

      Bolaning 3 yoshdan 7 yoshgacha boʻlgan maktabgacha yoshi bolalik 

davrining katta bir qismini tashkil etadi. Asosan mana shu davrdan boshlab bolaning 

mustaqil faoliyatlari rivojlanadi  hamda shaxsiy faoliyatlari tashkil topa boshlaydi. 

Rus pedagoglaridan Les Gaining fikricha: “Insonning maktabgacha yoshidagi davri 

shunday bir davrki, ana shu davr mobaynida kelgusida qanday xarakter xislatlari 

paydo boʻlishi belgilanadi va axloqiy sifatlarning asosi yuzaga keladi “. A. S. 

Makarenko : ,, Bolalarni juda kichik davridan boshlab tarbiyalash zarurligi haqida 

gapirib, tarbiyaning muhim asoslari bolaning 5 yoshgacha boʻlgan davrida yuzaga 

keltiriladi. Mana shu davrda qilingan butun tarbiya, tarbiya jarayonining 90% ini 

tashkil etadi”. – degan edi. Maktabgacha yosh yoshdagi bolalarda endigina 

narsalarni idrok etish, fikrlash, tasavvur etish shakllanib boradi. Ular kitoblardagi 

qahramonlarning qiziqarli qiliqlari, kulguli voqea va hodisalarni, tasodiflarni 

koʻproq eslab qoladilar. Agar tarbiyachi kitobni ovozli oʻqib ularning diqqatini 

oʻqilgan narsaga tushirib, tushuntirib bersa, bolalar uni eslab qoladi.  Bu yoshdagi 

bolalar oʻyin orqali voqea va hodisalarni, kishilarning xarakteri va munosabatlarini  

bilib oladilar, koʻrgan, eshitgan, oʻqigan narsalardagi holatlarni, kishilarni, 

hayvonlarni “yaxshi” va “yomon” ga ajratadilar va oʻz munosabatlarini bildiradi. Bu 

yoshdagi bolalarni oʻzlarini oʻrab turgan muhit, tabiat, undagi hayvonlar, oʻsimliklar 

qiziqtiradi. Shuning uchun ham ular oʻz qiziqishlarini qondirish uchun kattalarni 

xilma-xil savollarga koʻmib tashlaydilar. Endi ular voqea va hodisalarga boshqacha 

koʻz bilan qaraydilar, voqeilikni bilishga intiladilar va xotirasida saqlab qoladilar. 

Chunki bu davrda ularning rivojlanishi alohida bir bosqichni tashkil etib, aqliy va 

jismoniy oʻsishida oʻqitish va tarbiyalashda oʻziga xos yosh xususiyatlarga amal 

qilishni  talab etadi.  Tarbiyachi kitobxonlarning qiziqishlarini shakllantirishi va 

rivojlantirishi, ularning oʻqishiga rahbarlik qilishi lozim. Biz bu yerda bolalarning  

oʻqishini sifatli ravishta tashkil etish va ularni davr talabiga javob bera oladigan 

kishilar qilib tarbiyalashga asosiy diqqatimizni qaratishimiz zarur.  

      Ba’zi bolalar haqiqiy kitobsevar boʻlsa, boshqalari esa oʻqishni 

yoqtirmaydilar. Shunga qaramay, barcha bolalarni ham kitob mutolaasiga qiziqtirish 

mumkin. Pedagoglar tomonidan berilgan quyidagi koʻrsatmalar bolalarni kitobga 

mehr qoʻyishga yordam beradi.  

      Mutolaa burchagi qilish: Bolalarni chalgʻitmaydigan, tashqi shovqin-

surondan holi boʻlgan moʻjazgina “uycha” yoki burchak qilib berish ularning 

kitobga boʻlgan qiziqishini yanada oshirishi mumkin.  

       Bolalarni tez-tez kutubxonaga olib borish: Ota-onalar farzandiga doimiy 

ravishta kitob oʻqish koʻnikmasini shakllantirishni istasa, haftasiga hech 

boʻlmaganda bir marotoba kutubxonaga olib borishi lozim. Chunki kutubxonada 

bola turli xil kitoblarni koʻradi va uning kitobga boʻlgan qiziqishi tobora ortadi. 

      Kitoblarni tez-tez suhbat mavzusiga aylantirish: Agar ota-onalar bolalarini 

kitob oʻqishga qiziqishini oshirmoqchi boʻlsa, tez-tez ertaklar, hikoyalar òqib berishi 

zarur  va kitoblarning mazmun-mohiyati haqida muntazam suhbatlashib turishi 

zarur. Hayotda boʻlayotgan haqiqiy voqealarni ertak va hikoyalarga bogʻlashga 

harakat qilishi lozim. Bu esa bolalarni kitob oʻqishga chorlaydi, balki mushohada va 

tahlil qilish xususiyatini oshiradi. 

      Bolalarga namuna boʻlish: Bolalar ota-onasidan namuna oladilar. Agar 

ota-onalar muntazam kitob oʻqishsa  va kitoblar haqida boshqa oila a’zolari bilan 

suhbat qurishsa, kitoblardan zavq olayotganini ularga koʻrsatsa bu holat nafaqat 

bolaning ongiga balki, psixologiyasiga ham ijobiy ta’sir koʻrsatadi. Va natijada kitob 

oʻqish bolalarning sevimli mashgʻulotiga aylana boshlaydi.  

      Har kuni kitob oʻqib berish: Ota-onalar har kuni  erinmasdan bolalarga 

kitob oʻqib bersa, uning oʻzi ham kitob oʻqishga asta-sekin qiziqa boshlaydi va uning 

hayotida kitob oʻqish an'anaga aylanib boradi.  

      Maktabgacha yoshdagi bolalarni kitobxonlikka qiziqtirishning yana bir 

usuli so’zlab berishdir. So’zlab berish asar tanlangandan so’ng birinchi marta o’qib, 

hamma tomoniga e’tibor berish kerak. Uning mazunini bilan shunday tanishishi va 

eshituvchilarga ham hikoyaga asardan qanday ta’sirlangan bo’lsa, shunday 

ta’sirlanishlari kerak. Shundagina kitobdagi hamma narsalar eshituvchilarning esida 

qoladi, ular holatlarini hatto so’zma – so’z bilib olishadi. So’zlab berishda ma’noga 

amal qilish lozim . 

      Xulosa qilib aytganda bolalarni kitobxonlikka, kitob o’qishga qiziqtirishda 

psixologiyaning o’rni beqiyosdir. Chunki psixologiyaning qator metodlari orqali 

bolalarning kitobxonlik ko’nikmalarini shakllatirishning samaradorligi turli tajriba 

va tadqiqot ishlari tomonidan aniqlangan. Haqiqatan ham bolaning maktabgacha 

yoshidagi davri shu qadar mazmundor va faol davrdirki, bu davr bolaning kelgusi 

o’sishida albatta o’z aksini qoldiradi. Shuning uchun maktabgacha yoshidagi davr 

ta’sir o’tkazish kuchi jihatidan g’oyat mas’uliyatlidir. 

      Bola ilk yoshdan maktabgacha davrga o’tgach, uning butun yashash 

sharoitida jiddiy psixologik o’zgarishlar yuz beradi. 

      Birinchidan, bola bog’cha yoshiga o’tgach, uning faoliyat doirasi ancha 

kengayib, mustaqilligi yanada ortadi. Uning o’yinlari, xatti-harakatlari ham 

boshqacha mazmunga ega bo’la boshlaydi. 

       Ikkinchidan, bolaning butun faoliyatida nutqning roli orta boradi. 

       Uchinchidan, bola maktabgacha yoshga o’tgach, muayyan dastur asosida 

maxsus pedagog tomonidan tarbiyalana boshlaydi. Maktabgacha yoshdagi bolaning 

yashash sharoitida yuzaga kelgan bu o’zgarishlar uning jismoniy va psixik jihatdan 

o’sib kamol topishniga ta’sir etmay qolmaydi. 

       Maktabgacha yoshdagi bolalarni kitobxonlikka mehr uyg’otishning 

holatini o’rganish dolzarb masala hisoblanib,umuman bolalarning yosh 

xususiyatlarini psixologiya fani o’rganadi. Kitobxonlik esa uning xulosalarga 

tayanib, bolalarning kitob o’qishicha, ularning yosh xususiyatlarini qnaday 

kitoblarni o’qish o’rganishga ta’sir etadi. Shunday qilib maktabgacha yoshdagi 

bolalarda, umuman bolalarda kitobga bo’lgan qiziqishni uyg’otishda 

psixologiyaning o’rni beqiyosdir. 

